Пераможныя зводкі

У гады Вялікай Айчыннай вайны штодзённа па радыё па ўсёй тэрыторыі былога Савецкага Саюза перадаваліся зводкі Саўінфармбюро, у якіх паведамлялася аб найбольш важных падзеях, што адбыліся за апошнія суткі на франтах барацьбы супраць нямецка-фашысцкіх захопнікаў. Усе іх чакалі з нецярпеннем, асабліва нашы землякі-лепяльчане, якія спадзяваліся на хуткае вызваленне роднага краю ад ворага. Тым больш, гэтыя паведамленні Саўінфармбюро сталі выклікаць асаблівую цікавасць пасля таго, як 23 чэрвеня 1944 года пачалася знакамітая беларуская наступальная аперацыя Чырвонай арміі пад назвай “Баграціён”. 

 І вось, нарэшце, у зводцы быў упамянуты Лепель: “На працягу 25 чэрвеня на захад ад Віцебска нашы войскі, разгортваючы наступленне, фарсіравалі раку Заходняя Дзвіна на фронце 30 км і з баямі занялі больш за 150 населеных пунктаў. На ўсход ад Бешанковічаў нашы войскі перарэзалі шашу Віцебск — Лепель”. Вялася гаворка аб нашым горадзе і ў паведамленні ад 26 чэрвеня: “На Аршанскім напрамку нашы войскі з баямі прасоўваліся наперад і авалодалі раённымі цэнтрамі Віцебскай вобласці — горадам Дуброўна, горадам і буйной чыгуначнай станцыяй Талачыно, перасеклі шашу, чыгункі Орша — Барысаў і Орша — Лепель”.

 Зусім канкрэтна загучалі назвы населеных пунктаў нашых родных мясцін і бліжэйшага наваколля ў зводцы Саў​інфармбюро ад 27 чэрвеня 1944 года: “На Лепельскім напрамку нашы войскі з баямі прасоўваліся наперад і авалодалі раённым цэнтрам Чашнікі, а таксама захапілі больш за 200 іншых населеных пунктаў, сярод якіх Усвея, Усая, Хоціна, Батукалава, Камень, Мядзвецк, Козанаўка, Лукомль і чыгуначныя станцыі Вятны, Чашнікі”.

 І не магла не выклікаць вялікай радасці ў лепяльчан наступная зводка Саўінфармбюро: “На працягу 28 чэрвеня на поўдзень ад Полацка нашы войскі, пераадольваючы супраціўленне і інжынерныя камунікацыі праціўніка, у між​азёрных дэфіле, вялі наступальныя баі, у ходзе якіх авалодалі раённым цэнтрам Віцебскай вобласці, горадам Лепелем, а таксама занялі больш за 100 іншых населеных пунктаў, сярод іх Чарніцы, Краснае, Зацечча, Зямцы, Замошша, Старое Лядна, Вялікае Поле”.

 М. АЗЁРНЫ.

Напярэдпдні   наступлення

Ужо ў самым пачатку 1944 года ў большасці населеных пунктаў Лепельшчыны знаходзіліся даволі буйныя нямецкія гарнізоны, якія складаліся ў асноўным з ваеннаслужачых франтавых часцей. Тысячы салдат вермахта рыхтаваліся да абарончых баёў. Мясцовае мірнае насельніцтва таксама ў гэты час не спала ў шапку, а абменьвалася думкамі, выгадвала наконт таго, што трэба зрабіць, каб не аказацца паміж молатам і накавальняй у час жорсткага ваеннага супрацьстаяння, якое неадольна набліжалася да нашага роднага краю.
 — У сувязі з гэтым мой бацька вырашыў перабрацца разам са сваёй сям’ёй, якая знаходзілася ў Аношках, на часовае жыхарства ў Валатоўкі, дзе ў сваёй хаце тады жыла яго швагерка Вольга Кунчэўская з двума малалетнімі дзецьмі, а яе муж у гэты час ваяваў на фронце, — успамінаў былы сувязны партызанскай брыгады імя Сталіна Мікалай Гарбачоў. — На шчасце, яна не адмовіла нам у прытулку ў цяжкі час. Тым больш, акрамя мяне і брата Міхаіла, на руках у маёй маці была яшчэ і дачка Марыя, якая нарадзілася ў снежні 1943 года. Ды і ў астатніх хатах, якія былі тады ў Валатоўках, пражывала ў той пераломны, вельмі трывожны час па дзве — тры сям’і, што не без падстаў спадзяваліся перачакаць менавіта ў гэтай аддаленай вёсцы крайне небяспечны ваенны перыяд, звязаны з праходжаннем лініі фронту па нашай мясцовасці.

 Як вядома, 23 чэрвеня 1944 года Чырвоная армія пачала вайсковую аперацыю “Баграціён” па вызваленні Беларусі ад нямецка-фашысцкіх захопнікаў. Наступленне разгортвалася імкліва, таму ўжо праз пару дзён глухія артылерыйскія грымоты пачалі даносіцца, былі выразна чутны, паступова набліжаліся з усходу да Валатовак. Напружанае чаканне вызвалення тады перамешвалася з ціхай радасцю, усведамленнем таго, што вось-вось Чырвоная армія зробіць усіх нас вольнымі ад нямецка-фашысцкага палону. 

 Нарэшце, гэты час надышоў. У адну з начэй немцы хутка сабраліся ў дарогу і пакінулі вёску. А праз некалькі дзён у населены пункт наведаліся салдаты Чырвонай арміі, якія паведамілі, што ўся Лепельшчына ўжо вызвалена ад гітлераўцаў. І немагчыма ўявіць вялікую радасць, якая тады апанавала ўсімі намі. Цяжка было адразу ўсвядоміць, што мы ўсё ж заста​ліся жывымі, не загінулі ў бязлітасным агні той вайны і, нарэшце, настаў доўгачаканы час, калі нішто нашаму асабістаму жыццю ўжо больш не пагражае.

 М. АЗЁРНЫ.
Баявое юнацтва

Чым меней становіцца ветэранаў Вялікай Айчыннай вайны — а яны, на вялікі жаль, пакідаюць нас усё часцей і часцей, — тым важней захаваць для нашчадкаў кожны штрых з іх слаўных біяграфій. Бо гэта наша гісторыя, якую мы павінны ведаць. Любоў Хватынец, ураджэнка лядненскай Слабодкі, гісторыю рабіла сваімі рукамі. 

Ужо некалькі гадоў жыве баба Люба ў Бароўцы, пакінуўшы родную хату ў Старым Лядне. Што зробіш, старасць прыйшла глыбокая, а з ёю і розныя немачы. Адна не пражывеш. Вось і пайшла васьмідзесяцідзевяцігадовая Любоў Міхайлаўна жыць да малодшай сястры Надзеі. Тая крыху маладзейшая і яшчэ рухавая. Разам неяк цяплей на душы ды весялей. Сястра, праўда, таксама зведала цяжкасцяў напоўніцу, бо малою трапіла ў фашысцкія засценкі, але пад кулямі не стаяла.

 Самой жа бабе Любе давялося ўсяго пабачыць. Маладая была, рашучая. Тыя, хто ведае і хто пісаў пра яе баявое мінулае партызанскай тэлеграфісткі, наўрад ці ў курсе аднаго невялікага, але надзвычай яскравага эпізода з даваеннага мінулага, які акурат сведчыць пра рашучы яе характар. Пасвіла авечак. Бацькі трымалі сякую-такую гаспадарку. Вядома, у сялянскай сям’і, дзе гадаваліся чацвёра дзяцей, гаспадарка была адзіным выратаваннем ад нястачы, а любая страта — трагедыяй. І вось сярод белага дня да авечкі падкраўся воўк. Думаеце, дзяўчына кінулася наўцёкі? З чым стаяла, з палкаю ў руках, як са зброяй, рынулася да ваўка. І той — адступіў! Ці крыкаў яе спалохаўся, ці не чакаў такой рашучасці. Як бы там ні было, звер адступіў і авечка была выратавана.

 ...Фронт пракаціўся па лядненскай зямлі настолькі імкліва ды нечакана, што нават мужчын мясцовых пабраць на вайну не паспелі. Жанчыны працавалі ў полі, калі з Лядна прыскакаў на кані Андрэй Цароў са страшнаю весткаю. А праз некалькі дзён разбамбілі ваенкамат. Баба Люба ўпэўнена, што гэта нейкі немец Лундэ, які ў той час быў ваенкамам, падаў сваім знак бамбіць. Апусцела і зенітная часць у суседняй Бароўцы. Рашучая Люба адразу падгаварыла сваіх равеснікаў, брата стрыечнага і яшчэ аднаго хлопца, і яны рушылі шукаць зброю. Восем адважных хлопцаў і чацвёра дзяўчат займаліся гэтай рызыкоўнай справай. Сёе-тое прыхавалі да часу — тол, медыкаменты. А пасля, калі ў лясах паявіліся партызаны, моладзь паведаміла ім пра свае сховы. Паціху па начах знойдзенае было перавезена ў лес і вельмі ж спатрэбілася лясным змагарам. Заставацца дома стала небяспечна.

 Падаліся ў лес. Іх залічылі ў брыгаду, якой камандаваў спачатку Уткін, а затым Панамарэнка, у атрад імя Кірава. Паўтара месяца радыстка, якую прыслалі з-за лініі фронту, вучыла Любу сваёй справе. І калі радыстка тая загінула, цалкам яе замяніла.

 З цяжкасцю выходзілі з акружэння ў час блакады ў сорак чацвёртым. Хаваліся ў балотах, якія прачэсвалі фашысты з сабакамі. Мерзлі, моклі, хварэлі — гаравалі. Баба Люба прыгадвае выпадак, калі жонка застрэліла хворага на тыф свайго мужа-камандзіра, а другой куляй забіла сябе.

 Дзесьці за Паставамі злучылі​ся з часцямі Чырвонай арміі. Некаторыя з дзяўчат апранулі вайсковую форму і падаліся на фронт. Люба вярнулася дахаты. Калі адрадзіўся калгас, працавала ў вёсцы. Пасля падалася на артбазу ў Бароўку, дзе ўладкавалася тэлефаністкай на прапускным камандным пункце. Выйшла замуж у Лядна за франтавіка Аляксандра Хватынца, які служыў у разведцы і вярнуўся з вайны ўвесь паранены і скалечаны. Муж неўзабаве памёр, двух сыноў давялося гадаваць адной. Старэйшы бабулін сын Алег жыве ў Гродне, палкоўнік, удзельнік вайны ў Афганістане. Малодшы Руслан знаходзіцца за мяжой. У бабулі Любы — трое ўнукаў і двое праўнукаў: Ягорка з Арцёмкам яшчэ маленькія, аднаму — пяць, другому — дзесяць гадкоў. Аднак іх прабабуля, хоць і падводзіць апошнім часам здароўе, падымаць перад хваробамі рукі ўгору да часу не збіраецца. Рашучасць з гадамі не пакінула яе. І хто ведае, можа, Любоў Міхайлаўна яшчэ і прапраўнукаў дачакаецца.

 Уладзімір МІХНО.
